
蛟谿詩

作者：劉基　元末明初

本作品收錄於《劉基集/13卷》

蛟乃龍之徒，隱顯異凡質。

屈蟠深彎環，靈變不可悉。

清溪潀百湍，漱滌見冽溧。

寒飆黯離晶，陰電煬幽室。

超騰雲雷徯，訶禁鬼神謐。

應龍翔中天，渙汗濕箕畢。

大江揚濁瀾，鼉蜃恣狂譎。

閉藏當有待，保養慎無失。

搜奇凜精魄，局步迷故術。

谽岩生長風，林木暮蕭瑟。

此作品在全世界都属于公有领域，因为作者逝世已经超过100年，且作品于1931年1月1日

之前出版。

